
tangga. Satelah itoe laloe ia balik berdjalan teroes ka Pintoe-Besar, dan memanggil kahar.

„Apa soeda maoe poelang sekarang?" tanja Sioe-kioe.

„Ja, habis maoe kamana lagi?" saoet Hoaij-wan.

„Belon djoega habis kita djalanin samoeanja ini pasar malem."

„Besok masi ada, besok malem masi ada ; masi ada banjak tempo boeat kita djalan-djalan lagi," kata Hoaij-wan, jang sabetoelnja ada merasa kesal boeat berdjalan lebi lama sama anak-anak.  „Sekarang kita poelang doeloe; samentara malem djoega kaloe mah maoe djalan-djalan kita boleh kaloear lagi."

Sioe-kioe tida membanta lebi lama, kerna ia poen tatkalah denger ajahnja poenja bitjara, lantas kapingin lekas-lekas poelang ka roemah boeat kasi oendjoek itoe anak-anakan dan sabaginja pada Bong-loan.

Hoaij-wan bersama Hoei-djin dan Sioe-kioe doedoek di satoe kahar, samantara Armili ambil tempa di laen kahar bersama barang-barang belandjahan.

Sasampenja di roemah, Sioe-kioe lantas berlari-lari teroes ka blakang dengen membawah itoe sapasang anak-anakan jang baroe dibelihken oleh ajahnja, samantara Hoei-djin, sasoeda boekah pakean laloe doedoek di pertengahan sampe sakean lama, memeriksahi ia poenja dompet baroe dan horlodji, kamoedian laloe doedoek meloekis gambar.

